Aktivitet: Skriveoppdrag
Bord 1: Skriveoppgåve: Sirkusreglar
Kva reglar gjeld på eit sirkus? Kva er lov eller ikkje lov? Kva reglar gjeld for publikum, og kva reglar gjeld for dei som opptrer?
Skriv ned husreglane til sirkuset. Lag to lister. Éi liste gjeld for publikum, som dei får utdelt når dei kjem. Éi liste gjeld for dei som opptrer, både menneske, dyr og særskilt klovnar. Listene skal hengjast opp i fellesområdet til sirkuset. Reglane på listene kan handle om små og store ting, dei kan vere konkrete og abstrakte, rare, humoristiske, visjonære, joviale, strenge …

Bord 2: Skriveoppgåve: Bustad
Kven bur på Cirkus Fupz, og kvar bur dei? Lag først ei liste over bebuarane, og ranger dei deretter etter kor høg eller låg status dei har i sirkushierarkiet.
Plasser dei ulike sirkusartistane og dyra inn på ei planteikning de teiknar sjølve. Kven får dei beste buområda? Kvar bur Dummy? Kvar bur Leo?

Bord 3: Skriveoppgåve: Ritual
Inngangsritual: Skriv først ei liste over stader som har eigne eller faste inngangsritual (f.eks. der du må betale, treng å ha med deg utstyr eller inngangsbillett, der det er reglar om påkleding eller avkleding, der ein må seie noko spesielt, mv.). Skriv deretter inngangsritual på eit sirkus. Grunngje rituala dykkar ved å skrive ein tekst på tre til ti linjer.
Kva episodar blir gjentekne fleire gonger i teksten, eventuelt med små variasjonar? Bruk sitat frå teksten, gjerne replikkar. Set dei saman til ein hønsegard/kakofoni der replikkane overlappar kvarandre. Øv på å seie dei høgt, og jobb med å variere tempo, volum og intensitet.
Moglege sitat frå teksten: «sparken fra den første», «rett og slett ikke morsom», «fyre opp under nummeret ditt», «det er ren matematikk» …
Bord 4: Forbodne og hemmelege rom
A Tenk deg at du lyttar rett ved og kikar inn gjennom nøkkelholet i campingvogna til Dummy. Du overhøyrer både samtalane som går for seg mellom han og direktøren og mellom Dummy og Leo: Kva råd får Dummy? Kva råd ville du gjeve? Formuler minst tre gode råd.
B Lytt til andre folk sine hemmelege rom: Kva høyrer du gjennom veggen hos sirkusdirektøren? Hos akrobatane? Hos elefantpassaren? Lag ei skriftleg lydkulisse der vi høyrer replikkar og reallyd (f.eks. ting som fell i bakken, nokon som pustar tungt, ei dør som smell, dyrelydar).

Bord 5: Minneblink
Sjå på illustrasjonen der Dummy er omgjeven av publikum. Vel dykk ein frå publikum, og gå inn i hovudet på denne personen. Beskriv karakteren (rolle/utsjånad/namn). Skriv fem til ti linjer om kva klovnen Dummy får denne personen til å tenkje på.

Bord 6: Drøymestaden min
Presenter ein stad som betyr mykje for deg, og fortel kvifor (f.eks. ein kvardagsleg stad, ein stad du drøymer om å reise til, ein stad du har opplevd noko fint, artig eller spennande eller er i ditt ess). Vis gjerne eit bilete av staden. Beskriv denne staden ved hjelp av lukt, lyd, smak og minne.

